
Оршил

	 

	Монгол Ардын Хувьсгалт Намын 11 дүгээр их хурлаас улс ардын аж ахуй, соёлыг хөгжүүлэх таван жилийн төлөвлөгөөг биелүүлэхийн төлөө тэмцэж байгаа манай нам ба бүх хөдөлмөрчдийг утга зохиолд өргөнөөр харуулж, намч зарчмаар өндөр бөгөөд хувьсгалт реалист утга зохиолыг хөгжүүлэн дэлгэрүүлэхийг Монголын зохиолчдод үүрэг болгосон юм. Монгол Ардын Хувьсгалт Намын Төв Хорооноос Бүгд Найрамдах Монгол Ард Улсын 27 жилийн ойд зориулан гаргасан уриандаа бичсэн нь:

	«Утга зохиол урлагийн ажилтан нар аа! Өндөр үзэл сурталтай утга зохиол урлагийн төлөө тэмцэгтүн! Манай хувьсгалт үнэн байдлыг тусгаж чадсан бөгөөд манай ард түмний эрхэм чанарт тохирсон уран сайхны реалист зохиолуудыг бүтээгтүн! Таван жилийн төлөвлөгөөг биелүүлэхийн төлөө тэмцэгчдийн тэргүүн эгнээнд байгтун!» гэжээ.

	Монголын зохиолчдоос эх орон ард түмнийхээ өмнө хүлээсэн энэ ариун үүргийг биелүүлэхэд ардын аман зохиол бол суурийн чулуу нь болж өгнө. Ардын аман зохиолын тийм гайхамшиг хүч чадал нь юунд орших вэ гэвэл: Ард түмний амьдралыг түүний үнэн бодит байдлаас үндэслэдэгт оршино. Ардын аман зохиол бол тэр үеийн ахуйгаас ард нийтийн ирээдүйн мөрөөдлөгийг яруу сайхнаар гаргасан байдаг юм. Монгол Улсад нисэх онгоц авто машин дэлгэрэхээс хэдэн зуун жилийн өмнө Монголын ард түмэн өөрсдийн үлгэр домогт гайхамшигт уран санааг үлдээсэн байдаг. Тийм үлгэр туульд ард олныхоо төлөө тэмцсэн баатруудыг дүрслүүлэхдээ түүний хүч чадлыг ямар ч «Рид хувилгаантай», «Мангас шуламс»-аас давуутайгаар сэтгэл бахдам үзүүлсэн байдаг билээ.

	Монголын ард түмний бахдалд үлгэр «Гэсрийн тууж»-д алсыг зорьсон Гэсэр ба түүний баатруудыг «жилийн газрыг сараар, сарын газрыг өдрөөр Өдөржийн газрыг мөч»-өөр товчилж,

	«Хөх тэнгэрийн доогуур

	Хөвөлзөх үүлний дээгүүр» 

	 

	явав гэж олон дахин дурсдаг билээ. Ардын баатруудын сайн морийг ингэж магтсан үлгэр, домог манай ардын дотор их бий. Энэ бол нисэх онгоц, авто машин гарахаас хэдэн зуун жилийн өмнө манай ард түмэн агаараар нисэх гайхамшигтай хурдан явахыг мөрөөдөж байсны баримт юм.

	Энэ бол хэдийгээр уран саналга боловч, нийгмийн ахуйгаас үндэслэн гарсан гайхамшигт зөн бэлэг билээ.

	Хувьсгалаас өмнөх ардын аман зохиолд ардын баатрууд 

	 

	«Шар эсгий дээлтэй

	Шатанхай шарга даагатай» 

	 

	гэж байсан бол одоо өөрөөр яригддаг боллоо. Төв аймгийн Угтаалцайдам сумын 10 дугаар багийн ард ерөөлч нөхөр Лхасүрэнгийн Дорж тус улсын тусгаар тогтносны 27 жилийн ойн их баяр наадмаар хэлсэн ерөөлдөө манай ард түмний их удирдагч багш Чойбалсангийн дүрийг гайхамшигтай сайхнаар тодруулан хэлсэн нь:

	 

	Баян Монголын алдартай

	Барагдашгүй их эрдэмтэй

	Баатрын баатар Чойбалсан.....

	Алтнаас үнэтэй

	Нарнаас гэрэлтэй» 

	 

	гэжээ.

	Хувьсгалаас өмнө манай ерөөлчид, магтаалчид, шүлэгчид, ардын дундаас товойж гарсан цогтой сэргэлэн баатарчуудын үнэн чанар дүрийг ингэж хэлэх эрхгүй байлаа.

	1921 онд монгол орноо болсон ардын хувьсгал тэр байдлыг үндсээр нь өөрчлөв. Манай ард түмэн өөрсдийн мөрөөдөл хүсэл, санааг тэр хэвээр нь илэрхийлэн ярилцах улс төр, үзэл суртлын бүрэн эрхтэй болсон билээ.

	Энэ явдал бол манай ард түмэн бахдан дуулахдаа хайрт нам бэ төрийн минь гавьяа юм гэж хэлдэг.

	Хувьсгалаас өмнө буюу феодалын хэмжээгүй эрхт засгийн үед, манай ард түмэн, засаг ноёд ба хаанаас гаргасан тушаал шийдвэрийг таслан, зовлон, үхэл, гуйланчлал, эсэргүүцэл тэмцлээр угтан авдаг байсан бол одоо ардын хувьсгалт нам, засгаас гаргасан шийдвэрийг баяр бахдал, бүтээлт хөдөлмөрөөр угтан авдаг боллоо. Энэ бол манай ард түмний эрх чөлөө, жаргалант амьдралаа их Зөвлөлт Улсын тусламжтайгаар ардын хувьсгалт нам, төрийн байгууллын ачаар зохиож чадсаны бэлгэ тэмдэг мөн.

	Ерөөлч нөхөр Доржоос манай улсын хөгжлийг тал бүрээс нь үнэн зөв бөгөөд яруу найргаар дүрслэн хэлж түүний голыг сэдэвлэсэн нь:

	 

	«Хайрт олон сурагчдын

	Хосгүй баясгалангийн манлай нь

	Хорвоогийн бүхнийг мэдүүлдэг нь

	Хошой баатрын нэрэмжит

	Улсын их сургууль гэнэ...

	Олон үйлдвэрүүдийн манлай нь

	Уудам нутагт Монголын

	Ууган үйлдвэр болсон

	Алдарт маршалын маань нэрэмжит

	Аж үйлдвэрийн комбинат юм байна» 

	 

	гэжээ.

	Энэ бол манай ард түмний одоогийн үзэл суртал хэчнээн өндөр хэмжээнд байгаагийн баримт юм. Учир нь нөхөр Дорж бол жирийн нэг малчин залуу юм. Нөхөр Доржоос «улсын 27 жилийн ойн тухай» хэлсэн ерөөлдөө манай улсын алдарт 27 жилийн хөгжил, Монголын ард түмний баян чинээлэг амьдрал, манай хөгжлийн манлай нийслэл Улаанбаатар хотын цэцэглэл, манай цуцалгүй хөдөлмөрлөгч баатар ард түмэн, их Зөвлөлтийн гүн тусламж, манай багш Чойбалсангийн ивээл хайр, үнэн дүрийг онц сайнаар багтааж чадсан юм. Нөхөр Дорж манай ард түмний хүсэл эрмэлзэл, намын бодлогыг тодорхойлж:

	 

	«...Баруун зүгийг бүрхэн бэлчдэг

	Бараан сүрэг адуугаа

	Бушуу түргэн хөдөлмөрөөр

	Булаг усны эх шиг

	Булай хурдан өсгөж

	Бум түмээр нь нэмэгдүүлье!...

	Хул шарга тэмээгээ

	Тожийсон ботго

	Торойсон тормыг нь хүртэл

	Тордож сайн маллаад

	Өмнө зүгийг бүрхтэл,

	Үй түмээр нь өсгөе!

	...Наран зүгт давхарласан

	Наян мянган ухааг

	Нөмрөнхөн бэлчсэн

	Улаан сүрэг үхрээ

	... Хар нүднийхээ цэцгийтэй адил.

	Хайрлаж хамгаалан малласаар

	Хорь гучин саяд хүргэе!

	Бүдүүн ухааг бүрхэн бэлчдэг

	Будаа мэт үржилтэй

	...Хун цагаан хонин сүргээ

	...Энхрий сайн маллагаагаар

	Түм бумаас хэтрүүлэн

	Тэнгэрийн одноос олон болгоё!» 

	 

	гэх мэтээр ерөөгөөд Чойбалсангийн анхдугаар таван жилийн төлөвлөгөөг нэр төртэйгөөр биелүүлэхийг үй олон хөдөлмөрчдөд уриалжээ.

	Энэ бол 1952 онд Монголын малыг 31 саяд хүргэх тухай манай намын дайчин программ ба их Сталинаас тус улсын малыг 200 саяд хүргэх хэрэгтэй гэж сануулсан их сургамж нь манай ард түмэн нэг бүрийн сэтгэлэг эрмэлзлэгээ мөнийг гайхамшигтай сайхнаар харуулж байгаа хэрэг. Энэ ерөөл бол жинхэнэ ардын хэлээр яригдсан бөгөөд утга агуулгаар төгс юм. Манай зохиолчид ардын аман зохиолын арвин их сангаас сурч түүгээр өөрийн шинэ үеийг тал бүрээс нь тусгаж харуулсан үзэл суртлаар өндөр утга зохиолыг гаргахын тул тэмцэх хэрэгтэй юм. Ард түмний амьдралаас тасархай, ардын аман зохиолын үр, шимийг зөв тунгаан хэрэглэж чаддаггүй тийм зохиолч сайн зохиолыг бүтээнэ гэж санасны ч хэрэггүй.

	Социалист реализмыг үндэслэгч, ажилчин ангийн их зохиолч Максим Горький «Миний оюун ухааныг нээгдүүлэн бадруулахад хөдөө гацааны үлгэрчин болоод эмэг эхээс сонссон үлгэрүүд их л тус болсон» гэж хэлснийг зохиолч нэг бүр, уран зохиол бичих дуртай хүн нэг бүр санаж явах хэрэгтэй. Ардын аман зохиол, ялангуяа шинэ үеийн аман зохиолыг судлах, тийм зохиолчдыг илрүүлэн дэмжих, туслах явдлыг өөрсдийн эрхэм зорилгын нэг болговол зохино.

	Бидний их удирдагч Чойбалсан үүнийг зохиолч нартаа онцлон сургадаг юм. Чойбалсангаас хэлсэн нь: манай зохиолчид, ард түмэн ба ардын аман зохиолоос сурах хэрэгтэй. Энэ бол манай утга зохиол урлаг, уран сайханд ихээхэн ач холбогдолтой юм. Та нар ард түмний их соёлын өв санг нээж дэлгэрүүлэх хэрэгтэй. Манай зохиолчид ард түмнээс сурч, түүнээ одоогийн амьдралын үнэн зөв намч чанартай бүтээлийг хийх хэрэгтэй гэжээ.

	Бид, ардын аман зохиолыг эзэмшихийн тул түүнийг дэлгэрүүлж юуны өмнө марксизм ленинизмийг сурах, эзэмших ёстой. Ийм учраас ерөөлч нөхөр Доржийн ерөөл ба түүний хэлсэн морины цолыг эмхэтгэж Монголын зохиолчдын эвлэлийн ерөнхий хорооноос хэвлүүлэв. Энэ бол ерөөлч нөхөр Доржоос 27 жилийн ойн их баяр наадамд цугларсан үй олон хөдөлмөрчид ба үзэсгэлэнгүүдийг сонирхон үзээд шууд магтан хэлсэн ерөөл юм. Зохиолч нэг бүр ийм авьяасыг дэмжин хөгжүүлэх, сургах, тэднээс сурч, Чойбалсангийн анхдугаар таван жилийн төлөвлөгөөг биелүүлэхийн төлөө тэмцэж байгаа хөдөлмөрчдийн ажиллагаа бүтээл, хувьсгалт өндөр үзэл суртлыг тал бүрээс нь харуулсан утга зохиолыг өргөнөөр бүтээх явдалд их тусыг өгөх нь илэрхий биз.

	 

	«Үлгэрийн зохиол ба ардын аман зохиолын сангийн барагдашгүй эрдэнэстэй танилцах нь... зохиолч хүнд маш их тустай хэрэг гэж би бат итгэдэг»

	(М. Горький).

	 

	Г. Жамсранжав


УЛСЫН ИХ БАЯР НААДМЫН ЕРӨӨЛ

	 

	Алтан нарны гэрлээр

	Ариун салхины аясаар

	Амтад байгалийн зохицлоор

	Арван зүгтээ тэлэн тогтсон,

	Ази тивийн төв дунд,

	Алдаршин хөгжиж байгаа

	Ардын засагт Монголын

	Асар уудам нутгийн

	Ширүүн урсгалт Туулын

	Сэргэлэн сайхан дэнж дээр болдог,

	Энэ наадамд зорьж

	Эрчтэй бүтээлээ дүгнэн ярилцахаар

	Арван зүг

	Найман зовхисоос хуран цугларсан

	Ард олны дундаас,

	Айраг нэртэй

	Ариун чанартай,

	Идээнийхээ дээжийг,

	Алтан амсартай,

	Мөнгөн дотортой,

	Агар зандан хундганад

	Амсар дүүрэн бялхуулж,

	Наанаа нанжин хээтэй,

	Цаанаа чамин хээтэй,

	Нанжвандан хадгийн хамт,

	Ард надад гардуулан

	Ариун ерөөлийг хүссэний хариуд:

	Ардын хувьсгалт төрийн

	Анхны зохион байгуулагч

	Аймшиггүй зоригт Сүхбаатарын

	Анд нөхөр Чойбалсангийн

	Ариун биеэр удирдуулсан,

	Алдарт Монгол Улсын

	Арван найман аймгийн

	Ажилч, хичээнгүй малчид,

	Улсын их нийслэл

	Улаанбаатар хотын,

	Ажилчин албан хаагчид,

	Авьяас сайт сэхээтнүүд

	Эр цэргийн албан хаагчид,

	Энэрэнгүй Зөвлөлтийн харьяат нар та бүхэнд,

	Хувийн зүгээс талархаж

	Хувьсгалын халуун баярыг хүргэе!

	 

	* * *

	 

	Монгол Улсын

	Манлай болсон,

	Маш гайхамшигт

	Оюун ухаан төгөлдөр

	Үнэнч шударга

	Бадрангуй гэрэлтэй,

	Баян Монголын алдартай,

	Барагдашгүй их эрдэмтэй,

	Баатрын баатар Чойбалсан тэргүүтэй

	Нам засгийн удирдагчид,

	Агуу СССР-ээс уригдаж ирсэн

	Ард бүхэнд багш бологч

	Ажил бүхэнд семинар өгөгч

	Мэргэжилтэн сургагч та бүхнийг

	Ажиглан нэг харж,

	Шинжлэн нэг ерөөвөл

	Өвгөн их настай,

	Өндөр их сүүдэртэй,

	Өнөр олондоо алдартай,

	Үг хэлээр мэргэн

	Үсэг бичгээр эрхэм

	Үнэнч чанараар төгс,

	Үр хүүхдээр олон,

	Оюун ухаанаар цэцэн

	Таван улсын хэл мэддэг,

	Тархиндаа тактиктай,

	Хотол олны багш болсон

	Ариун сайхан алдар нэрс чинь

	Азийн зүрхнээс хальж

	Арван зүг

	Найман зовхист, цуурайтаад

	Алдарт сайхан лагшнууд чинь

	Алтнаас үнэтэй,

	Нарнаас гэрэлтэй,

	Ардын баатар болцгоосон,

	Ард бүхэнд магтагдсан,

	Заяа буянаар тэгширсэн

	Зол хиймориор бадарсан

	Цогтой бэлгийн ухаантай,

	Цовоо сэргэлэн эрчүүд байна.

	Аав ээж

	Ах дүү

	Амраг садан

	Анд нөхөд нь

	Хоёр талаар нь суугаад,

	Адуу малаа өсгөж

	Агт морьдыг уягчид,

	Агуу хүчит аварга

	Арслан, заан начнууд,

	Зүүн баруун талаар нь суугаад

	Найрчин, дуучин, ерөөлчид,

	Урд өмнүүр нь суугаад,

	Найрыг өргөж

	Нанчдыг бариад

	Ардын хийморь, цог заль

	Арван зүгтээ цацран

	Арвижин дэлгэрсний бэлэгт,

	Амт чанар бүрдсэн

	Ариун үнэр ханхалсан

	Айраг, арз, хорзыг

	Алтан мөнгөн хундаганд

	Амсар дүүрэн бялхуулан

	Ард олон та нарт

	Амжилтыг хүсэж дэвшүүлэн барья!

	 

	* * *

	 

	Сэрүүн сайхан Туул голын хөвөөнд

	Сэргэлэн сайхан дэнжийн тавцан дээр,

	Үзэсгэлэн төгөлдөр олон янзын

	Өнгө гэрэл униартан цацарсан

	Багшран эрээлэн харагдагч

	Баялаг Монголчуудын алдарт

	Сүрлэг жагсаал яралзсан

	Сүндэрлэн солонгорсон яармагийн

	Баруун урд талын хөндийгөөр

	Багтаж ядсан ухаа тоосон дундуур

	Баян Монголын алдартай морьд

	Хомбон туурай нь яралзан дүүлж

	Хурдлан тэмүүлж ирлээ.

	Ахиад баруун хойш нь харвал

	Эр цэргийн сүрлэг жагсаал

	Өдий төдий мотор ангийн цуваа

	Нисэх онгоцны буудал

	Эрэлхэг цэргийн лагерь,

	Элдэв янзын сайхан барилга

	Эрээлэн бараглан харагдана.

	Эргээд нааш нь харвал

	Энэ наадмын талбайд

	Идэр бөхчүүдийн асар гэнэ.

	Ард олон бужигнасан

	Алиа цэнгэлийн ордонд

	Амьтан хүний дунд

	Аварга арслан, заан цолтнууд

	Алдлан дэвж дүүлээд,

	Алгадалдан барилдаж байлаа.

	Ахиад зүүн тийшээ харвал

	Арван зүгээс радио хангинасан

	Агаар газар хосолсон

	Машин техник зөрөлцсөн,

	Явган, морьтой, дугуйтай, тэрэгтэй

	Янз бүрийн ястан үндэстэн

	Ард түмэн бужигнан

	Явах завсаргүй,

	Усны үер мэт зөрөлдөөд

	Үзээд харавч ханашгүй

	Сонирхож дурлавч баршгүй

	Хүний хүслэнг булаагч

	Клуб театр үзэсгэлэнгүүд,

	Онцлог сонирхолт зүйлүүдийг

	Үзэж харах байтугай

	Магтаж хэлж баршгүй юм.

	Манай улсын хөгжил

	Мандаж байгаа нь энэ юм!

	 

	* * *

	 

	Алтан нарны гэрэл: мэт

	Атар хээрийн цэцэг мэт,

	Эрчилсэн Туулын хойд хөвөөнд

	Эрх чөлөөний соёлын төв,

	Бүх дэлхийд алдаршсан

	Бүрэн эрхт Монголын нийслэл,

	Уламжилсан үеийн түүхт

	Улаанбаатар хот

	Онц сайхан яралзана.

	Баруун хойноос нь харвал

	Бадамлянхуа цэцэг шиг

	Алаглаж эрээлсэн будагтай,

	Алтан нарны өнгөтэй,

	Арван хэдэн давхартай,

	Ард олны жаргалын ордон

	Буман нарны гэрэл шиг өнгөтэй,

	Борооны солонго шиг туяатай,

	Өндөр сүрлэг байшингаас

	Өнгө бүрийн хувцастай,

	Өсвөрийн залуу сурагчид

	Улсын шалгалтыг өгөөд

	Онц гарлаа гэцгээн

	Хоёр гурваараа хөтлөлцөн

	Хосгүй баясгалантай явцгаана.

	Хайрт олон сурагчдын

	Хайр дурын манлай нь.

	Хорвоогийн юм бүхнийг мэдүүлдэг нь,

	Хошой баатрын нэрэмжит

	Улсын их сургууль гэнэ.

	Хүүе гээд урагшаа харсан чинь

	Хүнгэнэн дүнгэнэгч яндангаас

	Хөөрч гарсан утаа,

	Хөвөн цагаан үүлэнд замхарч

	Хүн ардын хөдөлмөрийн цагийн

	Хэмжүүр дохио өгч байлаа,

	Олон төрлийн том фабрикууд маань

	Орж гүйцэшгүй ч,

	Олон өрөө тасалгаатай юм байна.

	Соёлжсон олон залуучууд

	Шалав шалав хөдөлцгөөж

	Саадгүй яралзан ажиллацгааж

	Хүн ардын хэрэгцээтэй бүхнийг

	Хүслийг хангагч эд барааг

	Хэтэртэл давуулан хийцгээж байлаа.

	Учралт хөдөлмөрөөр бүрдсэн

	Уран нарийнаар зохиогдсон

	Олон үйлдвэрүүдийн манлай нь

	Уудам нутагт Монголын

	Ууган үйлдвэр болсон

	Алдарт маршалын маань нэрэмжит

	Аж үйлдвэрийн комбинат юм байна.

	Харж баршгүй түргэн хөдөлмөр байна.

	Тоолж баршгүй олон ажилчин байна.

	Толгой эргэмээр олон мотор байна.

	Эвий хөөрхий зайлуул

	Түмэн хүнтэй мэндлээгүй

	Тугалын бэлчээрт хүрээгүй

	Эмээлээсээ өндөр даваа даваагүй

	Ээжээсээ өөр хүнийг танихгүй

	Эргүү тойруу над шиг хүн

	Энэ яваа насандаа

	Энх дураараа явж

	Ийм хөгжлийг үзнэ гэдэг

	Энэ засгийн гавьяа юм.

	Ахиад хойшоо харвал

	Алаглан эрээлсэн Улаанбаатар маань

	Хөдөө Чингэлтэйгээс

	Хөлийн модчин хүртэл.

	Баруун сонгино хайрхнаас

	Баянзүрх уул тултал

	Энэ дөрвөн уулын дунд

	Олон үндэс ястны

	Оршин суудаг хот юм.

	Олон үндэс ястны

	Оршин суудаг энэ хотод

	Олон төрлийн сайхан барилга

	Олон янзын захиргаа яамд

	Зах зээл дэлгүүр худалдаа

	Зам барилга гүүр хоолой

	Сургууль соёлын ордон

	Цэнгэлдэх клуб, цэцэрлэг

	Цэргийн олон ангиуд,

	Чийдэн радио гэх мэт

	Давхар давхар барилгууд

	Тоймгүй олон байна.

	Энэ хотын байдал

	Их багын хэмжээ

	Оршин суугч хүмүүс

	Тэр болгоныг тоочин

	Дэс дараалан магтаж

	Дэлгэрэнгүй сайхнаар ярих

	Тийм чадалгүй учраас

	Товчилж нэгийг дурдаж

	Тоймлон нэгийг хэлбэл.

	Намын ухуулгын ордон,

	Ард олны амралт

	Хүчит том үйлдвэр,

	Хөгжлийн саруул танхим,

	Алинд боловч ажиллагч

	Ард бүхнийг соёлжуулагч

	Өргөн олондоо хүндтэй,

	Өнгөлөг сайхан төв театрыг

	Онцлон нэг магтвал,

	Баруун талаас нь харахад

	Бадамлянхуа хэлбэртэй,

	Бахдаж баршгүй ордон байна.

	Ар талаас нь харахад

	Агар зандан дээвэртэй

	Алаг эрээн будагтай,

	Алтан нарны өнгөтэй

	Амарч цэнгэмээр ордон байна.

	Зүүн талаас харахад

	Зүсмэл дуб ханатай

	Зүймэл чулуун шалтай

	Зөрүү давхар суудалтай,

	Зүг бүрдээ тасалгаатай

	Зүйдэлгүй шил цонхтой,

	Зүйрлэшгүй сайхан ордон байна.

	Урд талаас нь харахад

	Ургаа зандан хаалгатай,

	Учралт найман баганатай,

	Ургах нарны гэрэлтэй,

	Улс ард олны

	Урам зоригийг хөдөлгөсөн

	Ухуулгын сайхан ордон байна.

	Орой талаас нь харахад

	Оргилох агаарын сэнстэй,

	Олон одны өнгөтэй,

	Ургах сарны гэгээтэй,

	Улаан нарны гэрэлтэй,

	Учиргүй олон чийдэнтэй,

	Алтан мөнгөн дээвэртэй

	Аргагүй сайхан ордон байна.

	Дотор талаас нь харахад

	Дор дээрээ сандалтай.

	Долоон зуун хүний суудалтай,

	Дурлалын түлхүүр аялгуутай,

	Тун ч сайхан ордон байна.

	Ханан тал руу нь харахад

	Ханын сониноор чимэгдсэн,

	Хадаж байрлуулсан зураг хөрөг.

	Манлай их багш

	Маркс, Энгельс, Ленин, Сталин

	Анхны жанжин Сүхбаатар,

	Алдарт маршал Чойбалсан ба

	Тэр их хүмүүсийн

	Тэргүүний нөхдийн зургаар чимэгдсэн

	Тун ч сайхан ордон байна.

	Хойд тал руу нь харахад

	Өндөр ширээ тавцантай,

	Өнгийн хилэнгээр хийсэн

	Өргөн нарийн хөшигтэй,

	Өнгийн гэрэл цацарсан

	Үзэсгэлэнт сайхан ордон байна.

	Өнгөтэй сайхан тавцан дээр нь

	Алаг эрээн хувцастай

	Өнгө бүрийн царайтай

	Өндөр намаараа

	Үелж жигдрэн жагссан

	Үзэгч олны анхаарлыг татсан

	Дуучин, хөгжимчин, шүлэгчин,

	Танцчин, бүжигчин, жүжигчид

	Яруу найраг аялгуутай,

	Янз бүрийн хөгжим эгшиглэх бүрд нь

	Бахтай сайхан хөдөлцгөөж

	Баясгалантай амьдралаа толилуулан

	Бахдам сайхнаар бүжиглэцгээв.

	 

	* * *

	 

	Бадрангуй Монгол Улсын

	Баатар олны нутагладаг

	Орон нутгийн тоймыг

	Урд талаас нь хэлбэл,

	Эрдэнэ Овоо, Замын-Үүдээс эхлээд

	Овоо бунхан элбэгтэй,

	Онц тэмдэгт хайрхнууд,

	Агь таана ханхалсан

	Өргөн уудам говиуд,

	Олон янзын араатан жигүүртэн хангинасан

	Мал сүрэг бүрхсэн

	Манай Монголын нутагладаг

	Маш сайхан говь талууд,

	Баруун талаас нь хэлбэл

	Баялаг Монголын алтай нуруу

	Бартаа ихт ой хөвч

	Далан давхар нуруу

	Даамай жалга олонтой.

	Тансаг сайхан ургамалтай,

	Таван хошуу малаар

	Тариа будаа шиг чимэгдсэн,

	Хонхор хотгор олонтой,

	Хангай сайхан нутаг.

	Хойд талаас нь хэлбэл:

	Орхон, Сэлэнгэ, Онон, Хэрлэн мушгирсан

	Рашаан ус, ам хөндий элбэгтэй,

	Атар сайхан нутаг

	Атар бэлчээр элбэгтэй,

	Алт нүүрс ихтэй

	Уудам энэ нутаг маань

	Айл амьтнаар дүүрэн байна.

	Ард Монголын малчид

	Арвин их сүргээ

	Арчилж маллаад өсгөж байна.

	Өнөр Монголын үндсэн баялаг болох

	Үржил ихтэй таван хошуу малыг

	Энд тоймлон хэлбэл,

	Барихад ороо,

	Унахад жороо,

	Гүйцэгддэггүй хурдан,

	Бөмбөгөр дөрвөлжин ташаатай,

	Сэмбэгэр дөрвөн сагагтай

	Баруун зүгийг бүрхэн бэлчдэг

	Бараан сүрэг адуугаа

	Бушуу түргэн хөдөлмөрөөр

	Булаг усны эх шиг

	Булай хурдан өсгөж

	Бум түмээр нэмэгдүүлье!

	Хонин хар нүдтэй

	Ширээ хоёр бөхтэй

	Ширмэн дөрвөн тавагтай

	Хун галуу хүзүүтэй

	Хул шарга тэмээгээ

	Тожийсон олон ботго

	Торойсон олон тормыг нь хүртэл

	Тордож сайхан маллаад

	Өмнө зүгийг бүрхтэл

	Үй түмээр өсгөе!

	Наран зүгт давхарласан

	Наян мянган ухааг

	Нөмрөнхөн бэлчигч

	Улаан сүрэг үхрээ

	Хангайн чинээ биетэй,

	Цахир чулуун эвэртэй,

	Хар хүрэн бухаар түрүүлүүлэн

	Гунж дөнжин үнээнээс эхлэн

	Гувчуур хөөрхөн тугалыг хүртэл,

	Хар нүднийхээ цэцгийтэй адил

	Хайрлаж хамгаалан малласаар

	Хорь гучин саяд хүргэе!

	Бүдүүн ухааг бүрхэн бэлчдэг

	Будаа мэт үржилтэй

	Тойрог хоёр эвэртэй

	Дугуй том сүүлтэй,

	Харгай хоёр эвэртэй

	Хангайн өвс шиг их ноостой,

	Хангинаа нарийн дуутай,

	Хонь, ямаан сүргээ

	Хуц ухнаар түрүүлүүлэн

	Ирэг сэрхийг мөргөлдүүлэн байж

	Энхрийн сайхан маллагаагаар

	Түм бумаас хэтрүүлэн

	Тэнгэрийн одноос олон болгоё!

	 

	* * *

	 

	Энэ Монгол Улсын

	Өлгий нутаг болсон,

	Халх Монгол Улсын

	Халамжит нутаг болсон,

	Хайрын их хайрт

	Хангай тал говь

	Ургамал жимсээр бүрдсэн

	Уудам их нутгийн маань

	Нэрт газар болсон,

	Нийслэл их хотын маань

	Чимэг болон сүндэрлэсэн,

	Модтой сүмбэр Богд уул

	Монгол хүний хайрыг булаасан,

	Модтойгоос хайрхныг харахад

	Орой дээрээ овоотой,

	Овоо дээрээ тугтай

	Баруун талаас нь харвал

	Барс арслангийн байдалтай,

	Барзгар саргар хадтай

	Бадамлянхуа хэлбэртэй

	Баян сайхан хангай байна.

	Ар талаас нь харахад

	Ордон барилгаар чимэгдсэн

	Амралтын газрууд багширсан

	Араатан жигүүртэн гүйлдсэн,

	Асга тайга хосолсон

	Рашаан булаг урссан,

	Алим жимс бөнжгөнөсөн

	Агь таана ханхалсан

	Араг сайхан хангай байна.

	Зүүн талаас нь харахад

	Зүр гур гүйлдсэн

	Зүрхэн улаан цохиотой,

	Зүйл бүрийн модтой

	Зүсэн бүрийн антай,

	Зүйргүй сайхан хангай байна.

	Өмнө талаас нь харахад

	Өнгө бүрийн цэцэгтэй,

	Үзэсгэлэнт сайхан хадтай,

	Өндөр гуалиг модтой,

	Өвөлжөө бууц элбэгтэй,

	Өвс ургац ихтэй,

	Өнтэй сайхан хангай байна.

	Хажуу талаас нь харахад

	Хавчил олон амтай,

	Хашаа саравч олонтой

	Хадлан бордоо элбэгтэй,

	Хангай сайхан уул байна.

	Энэ сайхан уулын

	Зүлэг ногоо халиурсан

	Өргөн сайхан хормойд нь,

	Өнгийн сайхан орднууд

	Үдийн халуун наранд

	Өнгө булаалдан гялалзаад

	Үй олон цэнгэж байна.

	 

	* * *

	 

	Өнөр олон Монголчууддаа

	Үнэн сэтгэлийн угаас

	Ашдын жаргалыг хүсэж

	Алдарт намыг байгуулсан

	Анхны удирдагч Чойбалсан таныхаа

	Ачийг санаж тусыг бодоход.

	Уулнаас өндөр, далайнаас их байна.

	Ардын намыг байгуулж,

	Ариун төрийг тогтоогоод

	Ард биднийгээ жаргуулсан

	Алдарт жанжин Сүхбаатарын

	Анд нөхөр Чойбалсан таныг

	Үрийн үрд магтагдан

	Үүрд мөнх гэрэлтэн

	Өндөр их насыг насалж,

	Түмэн биднийхээ манлай

	Төр улсынхаа жолоог барьж,

	Түмэн жилд удирдаасай гэж

	Төр улсын чинь өмнөөс

	Түмэн олныг чинь төлөөлж

	Алдрыг чинь ерөөе!

	Энэ наадамд цугларсан

	Нам засгийн удирдагчид

	Эрдэмт олон оюутнууд,

	Эвий хөөрхөн пионерууд.

	Энгийн ажилчин, ажилтан,

	Эрэлхэг олон малчид,

	Эр цэргийн албан хаагчид,

	Эрхэм олон нөхдөө та нарт:

	Онол мэдлэгээр ухаантай

	Үг хэлээр цэцэрхүү

	Үсэг бичгээр гайхалтай

	Сурлага боловсрол сайтай,

	Суут хөдөлмөрч алдартай,

	Өрөвдөх зөөлөн сэтгэлтэй,

	Өнгө зүс нь жавхаатай

	Сонирхол татмаар яриатай,

	Ширтэж хармаар царайтай,

	Ард түмэндээ магтаалтай,

	Ариун цагаан ажилтай,

	Уур хилэн багатай,

	Төвөг яршигт дургүй,

	Төрсөн бие нь төвлөрсөн

	Түргэн нямбай чанартай

	Төр улсдаа хайртай.

	Түмэн арддаа хүндтэй,

	Ажил бүгдийн багш,

	Фабрик бүгдийн мастер,

	Хадлан тариаланд мэргэжилтэй,

	Хайрлаж хэмнэх авьяастай,

	Хайрт нөхөд та нарт:

	Хандаж хэлэх үг байна.

	Өнгөрсөн түүхэнд үзэгдээгүй

	Энэ жилийн төлөвлөгөөт ажлыг

	Хэдэн зуун хувиар

	Хэтэртэл биелүүлэхийн төлөө

	Фабрик заводын ажилчин боловч

	Багаж машинаа эзэмшээрэй!

	Баатар цэргийн байлдагч боловч

	Барьсан зэвсгээ эзэмшиж

	Баталсан тангаргаа сахиж,

	Бат сайхан төрөө

	Баатрын цогоор хамгаалаарай!

	Пионер сурагч боловч

	Бяцхан биеэ эрдэмжүүлээд

	Баатрын хойчийг залгамжлаарай!

	Элдэв төрлийн сэхээтнүүд

	Энгийн ажилтан хэн боловч

	Эрдэм соёлоор зэвсэглэж

	Энгийн олныг үлгэрлэж

	Эрхэлсэн ажилдаа хүчээ дайчилж

	Эрэлхэг их хөдөлмөр

	Энгийн даруу чанар хоёроороо

	Ард түмнээ дагуулаарай!

	Авьяас чадал хоёроороо

	Алдар гавьяаг байгуулаарай!

	Малчин, ажилчин хэн боловч

	Маршал жанжны нэрэмжит

	Магад биелэгдэх гогцоотой

	Таван жилийн төлөвлөгөө ёсоор

	Монгол Улсынхаа малыг

	Гучин нэгэн саяд хүргэхийн төлөө

	Хүчээ битгий хайрлаарай!

	Хөлсөө битгий гамнаарай!

	Хөдөлмөрийн цагийг зөв ашиглаж

	Хүндэт бүтээл гаргаарай!

	Өглөө эрт босвол нэгийг хардаг

	Үдэш орой унтвал нэгийг сонсдог билээ.

	Хойшоо битгий суугаарай!

	Хорт чоныг устгаарай!

	Хорлолт өвчинтэй тэмцээрэй!

	Ган зудаас сэргийлээрэй!

	Гараа битгий хумхиарай!

	Газрын сайныг ажаарай!

	Хужир өвсийг шилээрэй!

	Хургаж битгий хэвтээрэй!

	Худаг усаа малтаарай!

	Хашаа саравчаа засаарай!

	Хадлан өвсөө арвитгаарай!

	Бидэнд харамгүй тусалдаг

	Баатар Зөвлөлийнхнийг замнаарай!

	Харгис дайсныг дарахын тулд

	Хайрт Сталин тэргүүтэй

	Холбоот Улстай нөхөрлөөрэй!

	Хавь ойрын арддаа

	Хөдөлмөрлөх жишээ нь болоорой!

	Хайрт намынхаа төлөө

	Хамаг ажлаа хийгээрэй!

	Төр улсынхаа төлөө

	Түмний тэргүүнд яваарай !!! гэж

	Төр улсынхаа өмнөөс

	Түмэн ардынхаа дундаас

	Ажил хөдөлмөрийн төлөө

	Амь биеэ үл хайрлагч

	Ард олон та нарыгаа

	Алдрыг чинь магтан

	Ариун ерөөлийг дэвшүүлье!

НААДМЫН ТҮРҮҮН МОРИНЫ ЦОЛ

	 

	Бүгд Найрамдах Монгол Ард Улсын

	Цэнгэл их баярын наадамд

	Агуу түүхт 27 жилийн ойг тохиолдуулан

	Ардын хувьсгалт засаг төрийг

	Анхны зохион байгуулагч

	Манай Монгол Улсыг манлайлан удирдагч

	Маршал Чойбалсангийн нэрийн өмнө өө!

	Төв аймгийн Бөр-Өндөр сумын 2 дугаар багийн

	Ард малчин, ахмад настан Гомбын

	Адуунаас нь барьсан

	Агтаас нь шилсэн

	Үрээнээс нь уясан

	Үнэхээр хурдан морь оо.

	Энэ морийг шинжвэл:

	Арслангийн байдалтай

	Аргамгийн шинжтэй

	Чингэс хааны хоёр загалын адил

	Хулан хоёр чихтэй

	Хун шөмбөгөр хошуутай

	Хуртай тарган нь ууцандаа

	Хурдын шинж нь борвиндоо

	Бушуу түргэн нь сагагтаа

	Буян хишиг нь сүүлэндээ

	Дун бүрээ хамартай

	Дуран хар нүдтэй

	Хөндийн чинээ цээжтэй

	Хөвөн нимгэн тохомтой

	Хөнгөн тааруу хүүхэдтэй

	Навчин сайхан эрвээлжтэй

	Өшөөтэй дайсанд дайралдашгүй,

	Өлөн чононд идүүлшгүй

	Бөөрөнхий чулуунд бүдэршгүй,

	Хавтгай чулуунд халтиршгүй

	Харцага шувуунд гүйцэгдэшгүй

	Харийн дайсанд баригдашгүй

	Хун галуун мэт,

	Хулан зээр мэт

	Хурдан бууны сум мэт

	Заль мэхийн урнаараа

	Олон агтаас онцлон дэгдэж

	Алтан дэлгэр магнайгаараа

	Агаарын салхийг яран дэгдэж

	Алаг сайхан хоёр нүдээрээ

	Алсын барааг ширтэн дэгдэж

	Алтан дөрвөн туурайгаараа

	Газрын хөрсийг онгилон дэгдэж

	Хайлуур мөнгөн хошуугаараа

	Хазаар юугаан хаялан дэгдэж

	Хайсан хоёр чихээрээ

	Харийн чимээг сонсон дэгдэж

	Хагалаа найман шандсаараа

	Хангардийн хүчээр дэгдэж

	Уужим хөндийг дүүлэн дэгдэж

	Урт нурууг харайн дэгдэж

	Уран хурдан эр зоригийг үзүүлж

	Эр морины чадлыг гайхуулж

	Энэ наадмын талбар дээр

	Нэгдүгээр моринд шалгаран гүйж

	Эзэн ардын сэтгэлийг баясгуулж

	Энэ наадмын цог залийг бадруулж

	Өргөн олон ард түмний

	Дур сэтгэлийг татан дуудаж

	Алслан түрүүлж

	Амьтан бүхэнд магтагдаж

	Ард болгонд яригдаж

	Түүх болгонд бичигдэж

	Төрөл болгонд дурсагдаж

	Түмэн ардын цэнгэл наадамд

	Түрүүлэн ирж

	Төгс буянт энх жаргалант

	Эрдэнийн хурдан шинжийг тодруулсан

	Энгийн олон ардыг цугларуулагч

	Унасан хүүхдийн дур сэтгэлийг баярлуулагч

	Удмаараа түрүүлдэг

	Уяагаараа давхидаг

	Найр болгонд уягддаг

	Наадам болгонд түрүүлдэг

	Алтан амсарт

	Мөнгөн хундагат

	Айргаар мялаалгаж

	Ард олныг арван зүгтээ хүрээлүүлж

	Асар болгоны үүдэнд

	Амыг татуулж

	Цолыг дуудуулагч

	Алдарт Монголын удамт гүүний унага

	Хөлөг морины

	Хүчин чадлыг гайхуулагч

	Хүн болгоны сэтгэлийг баясуулагч

	Эрдэнийн тон ч тоорой

	Торгон жолоо

	Баярын магнай

	Бат идэр түмэн нь эх ээ!

